
ONALIK MUNOSABATLARI 
BUZILISHINING PSIXOLOGIK 
OMILLARI

Kasimova Xulkar Atabayevna
Ma’mun universiteti psixologiya kafedrasi dotsenti, PhD

Annotatsiya: Mazkur maqolada onalik munosabatlari buzilishining psixologik omillari, deviant onalik fenomenining psi
xologik jihatlari hamda ona-bola munosabatlari shakllanishiga ta’sir etuvchi omillar ilmiy-nazariy asosda tahlil qilingan. 
Tadqiqotlarda onalik munosabatining shakllanishi ayolning individual-psixologik xususiyatlari, homiladorlikning kechishi 
hamda ijtimoiy-madaniy muhit bilan chambarchas bog‘liqligi yoritilgan.

Kalit so‘zlar: onalik munosabatlarining buzilishi, deviant onalik fenomeni, ona-bola munosabatlari, psixologik omillar, 
ijtimoiy-madaniy muhit.
Abstract: This article analyzes the psychological factors underlying disturbances in maternal relationships, the psycho-
logical aspects of the phenomenon of deviant motherhood, and the factors influencing the formation of mother–child 
relationships on the basis of scientific and theoretical approaches. The studies highlight that the formation of maternal 
attitudes and relationships is closely connected with a woman’s individual psychological characteristics, the course of 
pregnancy, as well as the socio-cultural environment.

Key words: disturbances in maternal relationships, deviant motherhood phenomenon, mother-child relationships, psy-
chological factors, socio-cultural environment.
Аннотация: В данной статье на научно-теоретической основе проанализированы психологические факторы 
нарушения материнских отношений, психологические аспекты феномена девиантного материнства, а также фак-
торы, влияющие на формирование отношений между матерью и ребёнком. В исследованиях подчёркивается, 
что формирование материнского отношения тесно связано с индивидуально-психологическими особенностями 
женщины, течением беременности, а также социально-культурной средой.

Ключевые слова: нарушения материнских отношений, феномен девиантного материнства, отношения матери и 
ребёнка, психологические факторы, социально-культурная среда.

KIRISH
Onalik inson hayotidagi eng murakkab va mas’uliyatli ijtimoiy-psixologik hodisalardan biri hisoblanadi. U 

nafaqat biologik jarayon, balki ayol shaxsining emosional, motivasion va ijtimoiy rivojlanishi bilan chambar-
chas bog‘liq bo‘lgan murakkab psixologik tizimdir. Zamonaviy psixologiya fanida onalik fenomenini o‘rganishga 
bo‘lgan qiziqishning ortishi jamiyatda kuzatilayotgan oilaviy munosabatlar transformatsiyasi, psixoemosional 
zo‘riqishlarning kuchayishi hamda ona–bola munosabatlarida yuzaga kelayotgan turli buzilishlar bilan izohla-
nadi.

So‘nggi yillarda ona va bola o‘rtasidagi munosabatlarning buzilishi bilan bog‘liq holatlar psixologik 
tadqiqotlarning dolzarb yo‘nalishlaridan biriga aylangan. Chunki bunday buzilishlar bolaning emosional faro-
vonligi, ijtimoiy moslashuvi hamda psixik rivojlanishiga salbiy ta’sir ko‘rsatishi mumkin. Ayniqsa, onaning bolaga 
nisbatan beparvoligi, emosional sovuqligi, agressiv munosabati yoki bolani rad etish holatlari “deviant onalik” 
fenomeni doirasida o‘rganiladi. Mazkur holatlarning shakllanishida ayolning individual-psixologik xususiyatlari, 
bolalik davridagi tajribasi, oilaviy munosabatlar tizimi, homiladorlikning kechishi hamda ijtimoiy-madaniy muhit 
muhim o‘rin egallaydi. 

Ilmiy tadqiqotlarda onalik munosabatining shakllanishi ko‘p bosqichli psixologik jarayon sifatida talqin 
qilinadi. Xususan, V.I. Brutman, A.Ya. Varga, G.G. Filippova, A.I. Zaxarov kabi olimlarning ishlari onalikning 
shakllanish mexanizmlari, ona-bola emosional bog‘lanishi hamda deviant onalik xulq-atvorining psixologik omil-
larini o‘rganishda muhim ilmiy manba hisoblanadi. Ushbu tadqiqotlarda homiladorlik davri onalik identifikatsi-
yasi va emosional bog‘lanish shakllanishining asosiy bosqichi sifatida baholanadi. 

Mazkur maqolaning maqsadi onalik munosabatlari buzilishining psixologik omillarini ilmiy-nazariy jihatdan 
tahlil qilish, deviant onalik fenomenining psixologik xususiyatlarini ochib berish hamda ona-bola munosabatlari 
shakllanishiga ta’sir etuvchi omillarni yoritishdan iborat. 

MAVZUGA OID ADABIYOTLAR SHARHI
Onalik munosabatlari inson psixik rivojlanishining eng muhim omillaridan biri bo‘lib, bolaning emosional 

holati, ijtimoiy moslashuvi va shaxs sifatida shakllanishiga bevosita ta’sir ko‘rsatadi. Zamonaviy psixologi-
yada ona–bola munosabatlari biologik bog‘liqlik bilangina emas, balki murakkab emosional, motivasion va ijti-
moiy-psixologik tizim sifatida talqin qilinadi. Shu sababli onalik munosabatlarining buzilishi masalasi psixologiya 
fanining dolzarb tadqiqot yo‘nalishlaridan biri hisoblanadi. 

Onalik munosabatlarining buzilishiga sababchi bo‘luvchi omillardan biri bu deviant onalik muammosidir. 
Deviant onalik muammosi hozirgi vaqtda psixologiya fanining ham nazariy, ham amaliy jihatdan eng dolzarb va 
murakkab tadqiqot yo‘nalishlaridan biri hisoblanadi. Ushbu sohadagi tadqiqotlar nafaqat o‘z farzandidan voz 
kechuvchi, unga nisbatan ochiqcha beparvolik yoki zo‘ravonlik namoyon etuvchi onalar muammosini, balki ona 
va bola o‘rtasidagi munosabatlar buzilishi bilan bog‘liq holatlarni ham qamrab oladi. Mazkur munosabatlardagi 
buzilishlar bolaning emosional farovonligining pasayishiga, shuningdek, uning go‘daklik, ilk bolalik va maktab-
gacha yosh davrlarida psixik rivojlanishida turli og‘ishlarning shakllanishiga sabab bo‘lishi mumkin [2; 7; 8; 9]. 

Kelgusidagi onalik uchun noqulay kechuvchi homiladorlik jarayoni, shuningdek, ayollarda keyin-
chalik farzandidan voz kechish ehtimolini yuzaga keltiruvchi xulqiy xususiyatlar V.I. Brutman, A.Ya. Varga, 
M.S. Radionova, I.Yu. Xamitova va boshqa olimlar ishlarida tahlil qilingan. 

Dina Paynz fikricha, boladan voz kechish yoki deviant onalik xulq-atvorining boshqa shakllari yuzaga 
kelishining muhim sabablaridan biri psixologik infantilizm hisoblanadi. Mazkur holat bunday ayollarda bolaga 
nisbatan sadistik xususiyatlarning namoyon bo‘lishini rag‘batlantirishi mumkin [11]. 

Deviant onalikni o‘rganishdagi yo‘nalishlardan biri onalik–bola munosabatlari shakllanishining ilk 
bosqichlarida bola bilan adekvat o‘zaro ta’sir imkoniyati cheklangan onalarning xususiyatlarini tahlil qilishga 
qaratilgan. Bunday holatlar, odatda, tug‘ruq jarayonining buzilishi, yangi tug‘ilgan chaqaloqlardagi kasallik 
holatlari yoki muddatidan oldin tug‘ilish oqibatida ona va chaqaloq o‘rtasida yuzaga keladigan majburiy yoki 
vaqtinchalik ajralish bilan bog‘liq bo‘ladi. 

V.I. Brutman hamda I.Yu. Xamitova kabi tadqiqotchilarning ma’lumotlariga ko‘ra, onalik munosabatining 
shakllanishi nafaqat ayolning hayotiy tajribasi va shaxsiy-psixologik xususiyatlariga, balki bolaning individual 
holati hamda tug‘ruqdan keyingi davrda ona-bola o‘zaro ta’sirini tashkil etish xususiyatlariga ham bevosita 
bog‘liqdir [3; 7]. 

Onalik munosabatining xususiyatlari faqat ayolning madaniy va ijtimoiy mavqeiga emas, balki uning homi-
ladorlikkacha va homiladorlikdan keyingi psixik rivojlanish tarixiga ham bog‘liq deb hisoblanadi. 

S. Trevarten fikriga ko‘ra, onada bolaning emosional holatini to‘g‘ri anglash va unga mos ravishda muno
sabat bildirish qobiliyati ayolning bolalik va o‘smirlik davridagi shaxsiy rivojlanish jarayoni natijasida shakllanadi. 

Turli mualliflar onalik (ota-onalik) rivojlanishini bosqichlarga ajratib o‘rganadilar. Bu bosqichlar homilador-
likni rejalashtirish davridan boshlanib, uni amalga oshirish jarayoni, birinchi va ikkinchi farzandning tug‘ilishi 
davri, homiladorlikning shaxs rivojlanishi bilan bog‘liqligi hamda uni onalik rivojlanishining alohida bosqichi 
sifatida ko‘rib chiqishni o‘z ichiga oladi [10]. 

A.I. Zaxarov onalik instinkti rivojlanishida yettita senzitiv davrni ajratadi. Bu davrlarda qiz bolaning onasi 
va otasi bilan munosabatlari, o‘yin faoliyati, jinsiy identifikatsiya bosqichlari (pubertat va o‘smirlik davri) muhim 
ahamiyatga ega ekanligi ta’kidlanadi [4]. 

G.G. Filippova tadqiqotlarida onalik ayol shaxsining ehtiyoj-motivasion sohasi sifatida qaraladi. U onalik 
tuzilishining tarkibiy qismlarini batafsil tavsiflab, uning beshta filogenetik va oltita ontogenetik rivojlanish 
bosqichini ajratadi [10; 11]. Onalikning shakllanishida eng muhim bosqichlardan biri homiladorlik davri hisoblanadi. 
Uning mazmuni ayolning o‘z-o‘zini anglashidagi o‘zgarishlar bilan belgilanadi va bu o‘zgarishlar yangi ijtimoiy 
rolni qabul qilish hamda bolaga nisbatan emosional bog‘lanish hissining shakllanishiga yo‘naltirilgan bo‘ladi. 

TADQIQOTMETODOLOGIYASI
Ko‘plab tadqiqotchilar homiladorlik davrida kechadigan ustuvor kechinmalar xususiyatiga ko‘ra ushbu 

bosqichni uch davrga ajratadilar:

1.	 Ayolning homiladorlikni saqlab qolish yoki sun’iy ravishda to‘xtatish haqida qaror qabul qilish bosqichi; 

2.	 Homila harakatining sezila boshlashi bosqichi; 

3.	 Tug‘ruqqa tayyorgarlik va bolaning oilaga kelishiga psixologik tayyorgarlik bosqichi. 

Shuningdek, bola tug‘ilgandan keyingi davr ham muhim hisoblanadi. Bu bosqichda ayol tomonidan bolani 
mustaqil shaxs sifatida psixologik qabul qilish va unga moslashish jarayoni amalga oshadi. Onaning emosional 
hayotidagi o‘zgarishlar oilaviy munosabatlarda ham o‘zgarishlarga olib keladi. Shu sababli har bir homiladorlik 
me’yoriy oilaviy inqiroz sifatida kechadi va yangi oila a’zosining qabul qilinishi bilan yakunlanadi. 

Kuzatishlarga ko‘ra, homiladorlikning uchinchi uch oyligida tug‘ruqdan qo‘rqish hissi kuchayadi hamda 
noaniqlik va o‘z-o‘ziga ishonchsizlik bilan bog‘liq kechinmalar aniqroq namoyon bo‘ladi. Homiladorlikning bosh-
lang‘ich davrida bu mazmunlar ko‘proq bolaning kelgusi rivojlanish bosqichlari bilan bog‘liq bo‘lsa, homiladorlik 
oxiriga kelib esa asosan tug‘ruq jarayoni va tug‘ruqdan keyingi davr bilan bog‘liq bo‘ladi [1; 5; 6]. 

Onalik fenomeni to‘g‘risidagi tadqiqotlarning keng qamrovliligi (tibbiy, etologik, fiziologik, madaniy-tarixiy, 
sotsiologik, psixologik yo‘nalishlar, shu jumladan psixoanalitik, psixoterapevtik, shaxsga yo‘naltirilgan, qiyo-
siy-psixologik, psixologik-pedagogik va boshqa yondashuvlar) hamda ularda ko‘rib chiqilayotgan onalikning 
turli jihatlari (fenomenologik, psixofiziologik, filogenetik, ontogenetik va boshqalar) mazkur muammoga ilmiy 
qiziqish yuqori ekanligini va uning zamonaviy fan hamda amaliyot uchun dolzarbligini tasdiqlaydi. 

TAHLIL VA NATIJALAR
Onalik munosabatlari buzilishining psixologik omillarini tahlil qilish shuni ko‘rsatadiki, mazkur muammo 

faqat biologik yoki individual omillar bilan emas, balki murakkab ijtimoiy-psixologik jarayonlar bilan ham 
bog‘liqdir. Ayniqsa, nogiron farzandni tarbiyalayotgan onalarda onalik munosabatlarining shakllanishi o‘ziga 
xos psixoemosional sharoitlarda kechadi. Tadqiqotlarda qayd etilishicha, bolaning rivojlanishidagi nuqson yoki 
surunkali kasallik haqida ma’lumot olish onada kuchli stress reaksiyasi, xavotir, aybdorlik hissi va emosional 
zo‘riqishni yuzaga keltiradi. Ushbu holatlar ayrim vaziyatlarda ona-bola munosabatlarining emosional jihatdan 
murakkablashishiga sabab bo‘lishi mumkin. 

Ilmiy manbalarda nogiron farzandni tarbiyalayotgan onalarda eng ko‘p uchraydigan psixologik holat-
lardan biri surunkali emosional charchoq ekani ta’kidlanadi. Bola parvarishining uzoq davom etuvchi va 
yuqori mas’uliyat talab qiluvchi xarakteri onaning psixologik resurslarini kamaytiradi. Natijada ayrim onalarda 
emosional sovuqlik, irritativlik, yuqori xavotirlilik yoki ortiqcha himoyachilik kabi reaksiyalar kuzatilishi mumkin. 
Biroq bunday holatlar har doim ham deviant onalik sifatida baholanmaydi. Zamonaviy psixologiyada bu ko‘proq 
moslashuv qiyinchiliklari va psixologik zo‘riqish natijasida yuzaga keluvchi reaksiyalar sifatida talqin qilinadi. 

Tadqiqotlar shuni ham ko‘rsatadiki, nogiron farzandli oilalarda ona–bola munosabatlarining sifati ko‘p 
jihatdan ijtimoiy qo‘llab-quvvatlash darajasiga bog‘liqdir. Turmush o‘rtog‘i, oila a’zolari hamda jamiyat tomonidan 
emosional yordamning yetishmasligi onaning yolg‘izlik hissini kuchaytiradi. Bu esa psixologik moslashuv jara
yonini murakkablashtirib, onalik munosabatlarida ichki ziddiyatlarning paydo bo‘lishiga olib kelishi mumkin. 
Aksincha, ijtimoiy va psixologik qo‘llab-quvvatlash mavjud bo‘lgan oilalarda onalarning stressga bardoshliligi 
yuqoriroq bo‘lishi kuzatiladi. 

Nogiron farzandni tarbiyalayotgan onalarda yana bir muhim jihat - bolaning holatini psixologik qabul qilish 
jarayonidir. Tadqiqotchilar ushbu jarayon inkor qilish, aybdorlik, depressiv kechinmalar va moslashuv bosqichlari 
orqali kechishini qayd etadilar. Agar ona bolaning holatini qabul qilishda uzoq muddat qiyinchilikka duch kelsa, 
bu emosional yaqinlikning susayishiga yoki munosabatlarda zo‘riqish paydo bo‘lishiga sabab bo‘lishi mumkin. 
Shu bois psixologik yordamning ilk bosqichlarda tashkil etilishi muhim profilaktik omil hisoblanadi.

Shuningdek, ilmiy adabiyotlarda nogiron farzandni tarbiyalayotgan onalarda “onalikdan kuyish” (burnout) 
holati ham uchrashi qayd etiladi. Bu holat uzoq davom etuvchi stress, dam olish imkoniyatining cheklanganligi 
hamda doimiy tashvish bilan bog‘liq bo‘lib, onaning emosional holati va bolaga nisbatan munosabatiga ta’sir 
ko‘rsatishi mumkin. Shu sababli bunday oilalar bilan ishlashda nafaqat bolaga, balki onaning psixologik faro-
vonligiga ham alohida e’tibor qaratish zarur. 

Tahlillar natijasida onalik munosabatlari buzilishining shakllanishida individual-psixologik, emosional va 
ijtimoiy omillar o‘zaro uzviy bog‘liqligi aniqlandi. Ayniqsa, nogiron farzandni tarbiyalayotgan onalarda yuqori 
darajadagi psixoemosional zo‘riqish, surunkali stress va ijtimoiy qo‘llab-quvvatlashning yetishmasligi ona–bola 
munosabatlarining murakkablashishiga ta’sir qiluvchi muhim omillar sifatida namoyon bo‘ldi. Shuningdek, 
tadqiqotlar nogiron farzand mavjudligi avtomatik ravishda deviant onalikni shakllantirmasligini ko‘rsatadi. 
Asosiy muammo ko‘proq onaning emosional resurslari kamayishi, psixologik moslashuvning qiyin kechishi 
hamda uzoq davom etuvchi ruhiy zo‘riqish bilan bog‘liqdir. Shu bilan birga, oilaviy va ijtimoiy qo‘llab-quvvat-
lash mavjud bo‘lgan holatlarda onalarning psixologik barqarorligi hamda ona–bola emosional bog‘lanishining 
nisbatan mustahkamligi kuzatiladi. 

Olingan natijalar nogiron farzandni tarbiyalayotgan onalar bilan ishlashda kompleks psixologik yondashuv 
zarurligini ko‘rsatadi. Ayniqsa, homiladorlik davridan boshlab psixologik konsultasiya, emosional qo‘llab-quv-
vatlash va oilaviy psixoprofilaktik dasturlarni tashkil etish ona-bola munosabatlaridagi buzilishlarning oldini 
olishda muhim ahamiyat kasb etadi. 

XULOSA VA TAKLIFLAR
Tahlillar shuni ko‘rsatadiki, deviant onalik muammosi zamonaviy psixologiya fanining dolzarb va ko‘p 

qirrali tadqiqot yo‘nalishlaridan biri hisoblanadi. Ona va bola o‘rtasidagi munosabatlarning buzilishi bolaning 
emosional holati hamda psixik rivojlanishiga salbiy ta’sir ko‘rsatishi mumkin. Onalik munosabatining shakl-
lanishi ayolning shaxsiy tajribasi, psixologik xususiyatlari, homiladorlik va tug‘ruq jarayonining kechishi, 
shuningdek, ijtimoiy-madaniy omillar bilan uzviy bog‘liqdir. Homiladorlik davri esa onalik identifikatsiyasi va 
emosional bog‘lanish shakllanishining eng muhim bosqichlaridan biri sifatida namoyon bo‘ladi. Tadqiqotlar nati-
jalari onalik fenomenini kompleks ravishda o‘rganish hamda ona-bola munosabatlaridagi buzilishlarning oldini 
olishga qaratilgan psixologik yondashuvlarni ishlab chiqish zarurligini ko‘rsatadi. 

Foydalanilgan adabiyotlar ro‘yxati:
1.	 Боровикова Н.В. Условия и факторы продуктивного развития Я-концепции беременной женщины: автореф. 

дис. … канд. психол. наук. - М., 1998. - 24 с.
2.	 Брутман В.И., Варга А.Я., Хамитова И.Ю. Предпосылки девиантного материнского поведения // Психологический 

журнал. - 2000. - Т. 21. - № 2. - С. 79-87.
3.	 Брутман В.И., Радионова М.С. Формирование привязанности матери к ребенку в период беременности // 

Вопросы психологии. - 1997. - № 6. - С. 38-47.
4.	 Захаров А.И. Ребенок до рождения. - СПб.: СОЮЗ, 1998. - 352 с.
5.	 Ильина И.Ю. Аффективное поведение и его коррекция в младшем дошкольном возрасте: автореф. дис. … 

канд. психол. наук. - М., 1996. - 22 с.
6.	 Кинтария П.Я., Ментешашвили Л.И., Девдариани М.Г. Изучение функционального состояния ЦНС и 

психоэмоционального статуса родильницы // Акушерство и гинекология. - 1984. - № 3. - С. 67-68.
7.	 Коваленко Н.П. Перинатальная психология. - СПб.: Ювента, 2000. - 320 с.
8.	 Кочнева М.А. Особенности и роль психологических реакций беременных женщин в развитии осложнений 

беременности и родов: автореф. дис. … канд. психол. наук. - М., 1992. - 21 с.
9.	 Кон И.С. Социология личности. - М.: Политиздат, 1984. - 148 с.
10.	 Тих Н.А. Предыстория общества. - Л.: Изд-во ЛГУ, 1970. - 312 с.
11.	 Филиппова Г.Г. Материнство: сравнительно-психологический подход // Психологический журнал. - 1999. - Т. 

20. - № 5. - С. 81-88.



AKTABGACHA VA
AKTAB TA’LIMI

AKTABGACHA VA
AKTAB TA’LIMI

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

514

2026-yil, aprel, 4(5)-son

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

